Cryf neu wan?

Darllen: Marc 15:16–20, 31-32
“16 Dyma'r milwyr Rhufeinig yn mynd â Iesu i'r iard yn y palas (hynny ydy, Pencadlys y llywodraethwr) ac yn galw'r holl fintai at ei gilydd. 17 Dyma nhw'n rhoi clogyn porffor amdano, ac yn plethu drain i wneud coron i’w rhoi ar ei ben. 18 Wedyn dyma nhw'n dechrau ei saliwtio, "Eich mawrhydi! Brenin yr Iddewon!" 19 Roedden nhw'n ei daro ar ei ben gyda ffon dro ar ôl tro, ac yn poeri arno. Wedyn roedden nhw’n syrthio ar eu gliniau o'i flaen ac yn esgus talu teyrnged iddo. 20 Pan oedden nhw wedi blino cael sbort, dyma nhw'n tynnu'r clogyn porffor oddi arno a’i wisgo yn ei ddillad ei hun unwaith eto. Wedyn dyma nhw'n ei arwain allan i gael ei groeshoelio.

31 Roedd y prif offeiriad a’r arbenigwyr yn y Gyfraith yno hefyd yn cael sbort ymhlith ei gilydd. "Roedd e’n achub pobl eraill," medden nhw, "ond dydy e ddim yn gallu achub ei hun! 32 Beth am i ni gael gweld y Meseia yma, Brenin Israel, yn dod i lawr oddi ar y groes. Gwnawn ni gredu wedyn!" 

Cwestiynau i ysgogi trafodaeth, a chanllawiau ateb.
1. Nodwch o leiaf 5 peth wnaeth y milwyr i Iesu?

Rhoi clogyn porffor amdano. Rhoi coron ddrain ar ei ben. Gwneud sbort/sbri am ei ben. Ei daro gyda ffon. Poeri arno. 

2. Beth wnaethon nhw yn adnod 16 cyn dechrau ymosod ar Iesu?

‘Galw’r holl fintai at ei gilydd’ h.y. cael mwy o filwyr i ymuno â nhw.

3. Ceisiwch feddwl pa deimladau tuag at Iesu oedd tu ôl i’w hymddygiad?

Casineb. Mileindra. Teimlo eu bod yn well a chryfach na Iesu. Diffyg parch, dim ofn – doedden nhw ddim yn rhagweld unrhyw gosb am eu hymddygiad. Elfen o ddial, am ei fod wedi eu herio mewn rhyw ffordd ayyb.
4. Yn eich barn chi beth fyddai wedi brifo Iesu fwya – y poen allanol, y poeri, neu yr esgus addoli?

(Rhydd i bawb ei farn).

5. Mewn ffilmiau, sut byddai’r arwr arferol yn delio gyda sefyllfa fel hyn?

Cwpl o ‘katare chops’ a byddai’r cwbl drosodd!
6. Ar wahân i’r milwyr pwy arall sy’n gwneud sbort am ben Iesu?

Yr arweinwyr crefyddol.

7. Beth sy’n gwneud eu hymddygiad nhw yn waeth nac ymddygiad y milwyr?

Nhw oedd wedi trefnu arestio a chyhuddo Iesu. Nhw oedd yn gyfrifol am gyffroi’r dorf a ofynnodd i Peilat ryddhau Barabbas a lladd Iesu. Nhw oedd i fod i arwain y genedl yn ysbrydol, ond doedden nhw ddim yn gwneud eu gwaith yn iawn. Roedden nhw’n ddall i’r Meseia, ac i neges Duw. Roedden nhw’n honni eu bod yn gwybod ewyllys Duw, ond roedden nhw’n bell iawn o’r gwir.
8. Ydyn nhw’n credu go iawn mai Iesu yw’r Meseia (adnod 32)?

Na! Gwneud sbort am ei ben ydy eu bwriad.
9. A oedd Iesu yn wan go iawn?

Na. Ef oedd Mab Duw, gyda’r gallu i alw rhengoedd o angylion i’w achub petai’n dymuno. Ond, roedd o eisiau bod yn ufudd hyd angau – roedd o eisiau cyflawni ewyllys y Tad, felly roedd rhaid iddo farw.
10. Pam dy’ch chi’n meddwl nad oedd Iesu’n ymladd yn ôl?

(Hebreaid 2:17; 1 Tim.1:15; 2 Cor. 5:21; 1 Ioan 1:7)

